
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ

ՈՐՈՇՈՒՄ
 6 մայիսի 2015 թվականի №112Ա
ք. Երևան

«ԷՐԻԿ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ

Հաշվի առնելով, որ՝ 
ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2007 թվականի ապրիլի 20-ի №179Ա որոշմամբ «ԷՐԻԿ» սահմանափակ պատասխանատվությամբ ընկերությանը (այսուհետ՝ Ընկերություն) տրամադրվել է «ԷՐԻԿ» փոքր հիդրոէլեկտրակայանի (այսուհետ՝ Կայան) կառուցման №0242 լիցենզիա, որով իրավունք է տրվել և պարտավորեցվել կառուցել 2460կՎտ դրվածքային հզորությամբ Կայան, որում` համաձայն Կայանի տեխնիկական և բնապահպանական փորձաքննություններ անցած նախագծի, նախատեսված է տեղակայել երեք հիդրոագրեգատ, 
բ) Հանձնաժողովի 2010 թվականի հուլիսի 28-ի №403Ա որոշմամբ Ընկերությանը տրամադրվել է 2460 կՎտ դրվածքային հզորությամբ Կայանում էլեկտրական էներգիայի (հզորության) արտադրության լիցենզիա (այսուհետ՝ №0367 լիցենզիա)՝ 15 տարի գործողության ժամկետով, 

գ) Հանձնաժողովը 2015 թվականի մարտի 27-ից Ընկերության նկատմամբ հարուցել է վարչական վարույթ՝ վերջինիս կողմից էլեկտրական էներգիայի արտադրության լիցենզավորված գործունեությունը №0367 լիցենզիայի պայմանների 4.1 կետի համաձայն N1 հավելվածում ամրագրված սարքավորումների խախտմամբ իրականացնելու փաստի ուսումնասիրության նպատակով,
դ) Հանձնաժողովի աշխատակազմի կողմից 2015 թվականի մարտի 31-ին Կայանում իրականացված մոնիթորինգի արդյունքում պարզվել է, որ`
· Կայանի շենքում տեղակայված է մեկ ընդհանուր առևտրային հաշվիչ, որը հաշվառում է Ընկերությանը պատկանող «ԷՐԻԿ» և «Վահան» փոքր հիդրոէլեկտրակայանների գումարային արտադրանքները (հզորությունները), ինչպես նաև «Վահան» փոքր հիդրոէլեկտրակայանի համար առանձին էլեկտրական վահանակ և հաշվիչ: Ուստի էլեկտրական էներգիայի առևտրային հաշվառման ավտոմատ համակարգի միջոցով ամրագրված գերազանցված հզորությունը ԷՐԻԿ» և «Վահան» փոքր հիդրոէլեկտրակայանների հզորությունների գումարն է,
· №0367 լիցենզիայի պայմաններում ամրագրված երեք հիդրոագրեգատից բացի Կայանի շենքում տեղակայված է ևս մեկ հիդրոագրեգատ՝ 1000 կՎտ հզորությամբ, որն ամրակցված է այդ նպատակով ստեղծված հարթակի վրա, սակայն միացված չէ էլեկտրական վահանակին, 
ե) Ընկերության՝ 2015 թվականի ապրիլի 8-ի №6 գրությամբ ներկայացված հիմնավորումների համաձայն՝ Կայանում տեղակայված լրացուցիչ հիդրոագրեգատը նախատեսված է հետագայում լրացուցիչ ջրառ իրականացնելու միջոցով հզորացնելու Կայանը և երբևէ չի շահագործվել,
զ) Հանձնաժողովը, իրականացված մոնիթորինգի ընթացքում հայտնաբերված փաստերի վերաբերյալ հիմնավորումներ ստանալու նպատակով, 10 օրով երկարաձգել է Ընկերության նկատմամբ սույն թվականի մարտի 27-ից հարուցված վարչական վարույթի ժամկետը,
է) №0367 լիցենզիայի պայմանների 4.1 կետի համաձայն՝ լիցենզավորված անձը լիցենզավորված գործունեությունն իրականացնում է պայմանների N1 հավելվածում նշված հիմնական սարքավորումներով‚ իսկ նույն պայմանների 6.21 կետի համաձայն՝ լիցենզավորված անձը պարտավոր է անմիջապես Հանձնաժողովին հայտնել այն հանգամանքների մասին, որոնք հանգեցրել են կամ կարող են հանգեցնել լիցենզիայի պայմանների խախտումների,
ը) Հանձնաժողովի աշխատակազմի կողմից իրականացված վարչական վարույթի արդյունքում փաստվել է Ընկերության կողմից №0367 լիցենզիայի պայմանների 4.1 և 6.21 կետերի խախտման հանգամանքը, 
և հիմք ընդունելով «Էներգետիկայի մասին» Հայաստանի Հանրապետության օրենքի 28-րդ հոդվածի 1-ին կետի «ա» ենթակետը, 42-րդ հոդվածի 1-ին կետի «բ» ենթակետը, 5-րդ կետի «բ» ենթակետը՝ Հայաստանի Հանրապետության հանրային ծառայությունները կարգավորող հանձնաժողովը որոշում է.

1. №0367 լիցենզիայի պայմանների 4.1 և 6.21 կետերի խախտման համար Ընկերությանը տուգանել հինգ հարյուր հազար դրամ գումարի չափով:
2. Ընկերությանը.
1) սույն որոշումն ուժի մեջ մտնելու պահից մեկամսյա ժամկետում որոշման 1-ին կետով նախատեսված գումարը 900005242327 hաշվեհամարով փոխանցել Հայաստանի Հանրապետության պետական բյուջե.

2) ընդունել ի գիտություն, որ Ընկերությունն իրավասու է.
ա. դիմել Հանձնաժողով՝ Կայանի վերակառուցման համար համաձայնություն ստանալու և №0367 լիցենզիայի պայմաններում փոփոխություն կատարելու համար.

բ. սույն որոշումը բողոքարկել Հանձնաժողով կամ Հայաստանի Հանրապետության վարչական դատարան՝ այն ուժի մեջ մտնելու պահից երկամսյա ժամկետում:

3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ. ՆԱԶԱՐՅԱՆ

 ք. Երևան
 6 մայիսի 2015թ.

